19 Augustus 2007

Elfde Sondag in Koninkrykstyd

liturgiese voorstel

Fokusteks:

Hebreërs 11:29-12:2
Ander tekste:

Jesaja 5:1-7; Psalm 80:1-2, 8-19; Jeremia 23:23-29; Psalm 82; Lukas 12:49-56
Inleiding

Die Gelowige leef deur die geloof, die oog gevestig op Jesus, die begin en voleinder van ons geloof. Geloof help die mens om die verleiding en ellende van hierdie lewe die hoof te bied. Ons verwagting dat ons Vader vir ons iets beters het, maak dat ons hierdie lewe met ‘n ligte tred leef. Daarom verloor die dinge wat nie regtig saak maak nie, hulle aantreklikheid vir ons en fokus ons al hoe meer op die ewige dinge. Maar dit bly tog ‘n gevaar vir die gelowige dat ons te ingeburger raak op die aarde, dat ons nie meer leef soos wat God van ons vra nie. Begin in hierdie maand van barmhartigheid elke erediens met die meditatiewe sing van Lied 526.

Diensorde

GOD VERSAMEL ONS VOOR HOM

Aanvangslied

Lied 526 “Waar daar liefde is” (sing minstens 3 -5 keer)
Aanvangswoord en seëngroet

Litanie

Voorganger:
Barmhartig en genadig is die Here, lankmoedig en vol liefde.

Gemeente:
Aan sy liefde is daar geen einde nie!

Voorganger:
Julle moet reg laat geskied aan die mens in nood en aan die weeskind,


‘n regverdige uitspraak vir die hulpelose en die behoeftige lewer.

Gemeente:
Aan sy liefde is daar geen einde nie!

Voorganger:
Julle moet die mens in nood en die arme bevry,


hulle uit die mag van die goddelose red.
Gemeente:
Aan sy liefde is daar geen einde nie!

Voorganger:
Die Here laat geregtigheid en reg geskied aan almal wat verdruk word.  


Hy sal aan ons sy wil bekend maak.

Gemeente:
Barmhartig en genadig is die Here, lankmoedig en vol liefde.

Voorganger:
Aan sy liefde is daar geen einde nie.


Genade en vrede vir julle van God die Vader . . .
Gemeente:
Hy sorg vir ons.

Voorganger:
. . . en van die Seun . . .

Gemeente:
Hy het waarlik opgestaan.

Voorganger:
…en van die Heilige Gees.

Gemeente:
Hy leef in ons.  Amen.
Lied 334 “God is liefde, juig ons harte”; NSG 67 “God is liefde, juig ons harte”

God is barmhartig en liefdevol en verwag van ons om Hom te dien en om goeie vrugte te dra. Dan is dit so hartseer dat ons verhaal dikwels dieselfde is as wat die Here in Jesaja 5:1-7 skets.

Lees Jesaja 5:1-7.

Skuldbelydenis

Lied 239:2, 3 “Jesus rots vir my geslaan”; NSG 215 “Jesus rots vir my geslaan”

Bid die gebed van Psalm 80:15-20.

As ons na God draai, sal Hy Hom weer oor ons ontferm en ons genadig wees.  Daarom kan ons Hom loof en prys.

Lied 200 “U goedheid, Heer, kan ons nie peil nie”; NSG 43 “U goedheid, Heer, kan ons nie peil nie”

Lied 203 “Loof die Heer, al wat lewe”; NSG 33 “Loof die Here, al wat lewe”

Lied 458 “Aan U ons lof, o God”; NSG 23 “O Hemelvader, uit u hand”

DIENS VAN DIE WOORD

Gebed by die opening van die Woord

Lees Lukas 12:49-50.

Die Here waarsku sy kerk om gereed te maak vir sy koms. Ons kan nie maar kompromieë met die wêreld maak nie.  Ons moet die tekens raaksien en gereed wees.

Sang

Lied 189; 218 “Halleluja”; NSG 16 “Buig nou voor die Heer, en sing”

Skriflesing

Hebreërs 11:29-12:2

Die Here se Woord vir vandag (prediking)

Antwoord 

Apostoliese Geloofsbelydenis/Gepaste gedeeltes uit Belydenis van Belhar

DIENS VAN DIE TAFEL

Indien die Nagmaal elke week in die gemeente gevier word, kan die voorstel by 5 Augustus gebruik word.

Nagmaalherinnering

Die nagmaaltafel en die tekens van wyn en brood wat ons hier het, moet ons elke keer herinner dat ons na ‘n beter vaderland op pad is. Deur sy liggaam wat gebreek is en sy bloed wat gevloei het, maak Jesus vir ons die pad na die vaderland oop. Leef dan soos mense wat na die vaderland uitsien.

Sang

Lied 592 “Die boekrol, Lam van God” (wysie: “Kom dank nou almal God”); NSG 136 “Die Here kom teen middernag!”

UITSENDING

Dankoffer

Aankondigings

Voorbidding vir week se program en siekes

Sang

Lied 498: “Hy wat glo, word nie beskaam nie”; NSG 250 “Vriend, het jy geen plek vir Jesus”

Seën

Vrede vir julle! Soos die Vader sy Seun Jesus gestuur het, stuur Hy julle ook. 

Ontvang die Heilige Gees en gaan leef sy liefde en vergifnis elke dag sodat dat wêreld kan glo.

Antwoord

Die gemeente sing “Amen” Lied 312-315; NSG 355/356.

PREEKSTUDIE – HEBREËRS 11:29-12:3

Teks

Tussen al die moontlikhede om die teks af te baken is daar seker `n saak uit te maak om die afbakening van die Leesrooster te respekteer, maar tog nie slaafs na te volg nie. Die eerste gedeelte van die hoofstuk begin met `n algemene definisie van geloof (1-2). Daarna volg `n verwysing na die skepping, nie as voorbeeld van iemand se geloof nie, maar as gebeure wat slegs in die geloof verstaanbaar en toeganklik is (3). Dan begin die eintlike katalogus met die geloofsvoorbeelde uit die oergeskiedenis: Abel (4), Henog (5-6) en Noag (7). Die grootste gedeelte van die hoofstuk bespreek daarna die matriarg Sarai en die patriarge Abraham, Isak, Jakob en Josef (8-22).  

Hierdie gedeelte word onderbreek deur `n refleksie (13-16) oor die situasie van die aartsvaders as vreemdelinge en bywoners. Hierdie verse illustreer die paradigmatiese en paranetiese funksie van die hele lofrede oor geloof. Die situasie van die aartsvaders is soortgelyk aan dié van die lesers wie se geloofsoortuiging hulle van hulle aardse “vaderland” vervreem het (10:32-34). Die lesers, as die nuwe “pelgrims”, gaan binnekort opgeroep word om die eintlike(Eintlike) voorbeeld van geloof na te volg deur die lyding van hulle vreemdelingskap op te neem en te volhard (12:1-3 en 13:13). `n Korter gedeelte bespreek Moses en gebeure voor die uittog (23-28).  

Ons perikoop begin met die gebeure by die Rooisee en die intog. Dit is opvallend dat die gebeure tydens die woestyntyd, met al die tekens en wonders, nie eksemplaries gebruik word nie. Dalk is dit omdat hierdie gebeure reeds as `n waarskuwende voorbeeld gebruik is (3:16 ev). Die anaforiese styl word abrupt, vanaf vers 32, beëindig deur `n opsomming van die heilsgeskiedenis in Rigters, die monargie en deur indirekte verwysings na die Makkabese opstand van die tweede eeu. Die anaforiese (“omdat hy/hulle geglo het” – Gr pistei) verdwyn en word vervang deur “deur die geloof” (Gr dia pisteós). Sommige sien hierin `n inclusio met vers 39 en beskou vers 32-40 as selfstandige perikoop.  

Outeurs pendel tussen tekstuele merkers en heilsgebeure as merkers vir hulle perikoopafbakening. Heilshistories is daar dus rede vir ons teksafbakening synde dit die tyd vanaf die intog tot die hede bespreek. Ek sou op grond van die intratekstuele merkers (Gr pistei en dia pisteós) hierbo, asook die heilsgeskiedenis, verkies om die perikoop vanaf vers 32 te hanteer. Die hele hoofstuk kan as lofrede oor geloof beskryf word met uitleg, verklaring en paranese as doel. Dit toon dat geloof die suksesse, alhoewel net gedeeltelik, moontlik gemaak het vir die Godsvolk. Terwyl die hoofstuk illustreer dat geloof die voorvereiste vir volharding is, roep dit ook die lesers op om te bly glo.  

Sou ‘n mens in die NAV net die woorde wat met sig/sien/uitsien/oë te make het (11:3; 7; 10; 13; 20; 23; 26; 27; 40) onderstreep, maak dit die insluiting van 12:1-3 (“die oog gevestig op Jesus”, “vooruitsig” en “Hom voor oë”) bloot op intratekstuele getuienis onafwendbaar – om nie eers van inhoudelike argumente te praat nie. Wat die fynere eksegese van vers 32 en verder betref, val dit op dat individue se geloofsdade nie in detail bespreek word nie.  Bondig word na ses helde uit Israel se geskiedenis verwys (32). Daarna word na die resultate van hulle en andere se geloofsoptredes verwys (33-38). Die hoofstuk word afgesluit (39-40) deur die geloofsvoorbeelde met die lesers in verband te bring.  

Die indirekte beskrywing van die “helde” se geloofsoptrede is versigtig in drie gedeeltes saamgevoeg. Vers 33-34 bestaan uit nege gebalanseerde gedeeltes wat asindeties (sonder voegwoorde) verbind is. Dit beklemtoon politieke en militêre suksesse. Die beskrywing is algemeen en kan op verskeie gebeure tydens Israel se geskiedenis van toepassing gemaak word – tog figureer die Rigtertydperk en gebeure tydens die vroeë monargie sterker. Vers 35-36 bestaan uit meer uitgebreide beskrywings oor dood, opstanding en vervolging. Gebeure uit die lewe van die profete en die Makkabese opstand dien as primêre inspirasie. Die derde gedeelte (37-38) ontwikkel die motief van dood en vervolging verder deur weer eens die geskiedenis van die profete en die Makkabeërs te interpreteer.  

Die doel van die opsomming van Israel se latere geskiedenis is om die milieu waarin geloof noodsaaklik is, duidelik in fokus te bring, naamlik `n situasie van weerstand, vervolging en vyandigheid. Dit is tipies van die situasie waarin die lesers hulle bevind. In die volgende hoofstuk sal hulle dan juis tot getroue geloofsvolharding opgeroep word.  

Die gedeelte begin met `n retoriese vraag. Dit is asof die skrywer die eerste twaalf geloofsgetuies se stories goed nagevors, verklaar en voorgehou het, en nou as ’t ware die laaste geloofsgetuies se optrede in `n retoriese klimaks oor sy hoorders uitstort. Die individue wat as generiese verteenwoordigers van geloofsvertroue voorgehou word, sluit vier rigters, een koning en een profeet in. Die volgorde waarin hulle genoem word, korrespondeer nie met die Bybelse chronologie nie. In elk van die drie pare name wat genoem word, word die volgorde omgeruil. Wat ook al die doel kan wees om juis hierdie individue te noem (Jefta), dit dien as retoriese oorgang vanaf die vorige gedeelte se konsentrasie op individue na die generiese geloofsvoorbeelde uit die latere geskiedenis van Israel. Die voorbeelde na wie (skynbaar) verwys word, kan in die kommentare nagegaan word.  

Vers 38 as parentetiese opmerking met “rondgeswerf” herroep die Abrahamsgeskiedenis (8-10) asook Moses (27) en die kommentaar van vers 13-16. Hier word egter `n nuwe dimensie aan rondswerf toegevoeg deurdat dit met vervolging in verband gebring word. Nie een van hierdie geloofshelde uit die ou bedeling het ten volle ontvang wat God belowe het nie. Hulle het almal gesterf voor Christus se koms. Nuwe-Testamentiese gelowiges is hulle daarom voor. As húlle so in die geloof kon volhard, soveel te meer die lesers wat na Christus leef. Die vervulling van die belofte gaan vir die lesers op `n soveel beter wyse in vervulling (39-40). Hierdie beter wyse van doen het te make met alles wat deur die offer van Jesus Christus vir die Christene moontlik geword het: `n beter hoop (7:19), `n beter verbond (7:22), beter, uitnemender beloftes (8:6), `n beter offer (9:23), `n beter en blywende besitting (10:34) en `n beter lewe (35). Eers saam met die Christene sal hierdie mense kry wat beloof is.  

Die lofrede oor geloof dui op die veeldimensionaliteit van hierdie “deugde”. Veral aan die einde van die hoofstuk is dit duidelik dat dit verbind is aan volharding tydens vervolging en swaarkry. Vanaf 12:1 word hierdie verbinding wat alreeds deur die paranese in 10:36-39 gestel is, versterk. Die tema van volharding in lyding word in 12:1-13 voortgesit en saamgebind deur beelde uit die atletiekwêreld, nou verweef met paranese en martelaarskap. Alhoewel die woord agón aanvanklik die betekenis van kompetisieplek gehad het, word dit later ook gebruik om die kompetisie self aan te dui. Dat dit hier om `n wedloop gaan, word deur trexómen aangedui. Tog is daar ook die suggestie van antagoniste, konflikte en selfs bloedvergieting (3 en 4).  

Die eerste aanmoediging wat die gelowige ondervind, is die wolk van getuies. Dit sou verkeerd wees om hierdie beeld te interpreteer asof ons ons in `n amfiteater met rye en rye toeskouers bevind wat ons aanspoor. Eerder is die skrywer se doel om ons te maan, om te let op wat ons in hulle sien, nie wat hulle in ons sien nie. Hulle voorbeelde is opgeteken as bewys van die aard van geloof en moontlikhede wat deur geloof moontlik is ter wille van die komende geslagte. `n Martus is nie `n blote toeskouer (theatés) nie, maar altyd `n oor- en ooggetuie wat as persoon instaan vir die waarheid van sy waarneming. Buiten hierdie aanmoediging het die gelowige ook die opperste (supreme) aanmoediging deur te let op Jesus. Die gebruik van die naam Jesus suggereer dat die fokus op sy menslike, aardse optrede moet val (vgl 2:9 en 3:1). Die aard van sy optrede word in vers 2 en 3 bespreek. Die ooreenkoms tussen 2b en Filippense 2:6 is opvallend – die dood aan die kruis word verstaan vanuit die vernedering daarvan. Daarom moet die anti (Gr) van vers 2, soos deur die NAV ten regte, verstaan word as “ter wille van” en nie “in plaas van” nie.  

Ruimte ontbreek om die moeilike ton tés pisteós arxégon kai teleiótein Iésoun te bespreek. Ek gee `n paar konkluderende opmerkings van Petersen weer: “(It) refers to Jesus as the perfect example – perfect in realisation and effect – of that faith we are to imitate, trusting in him. it points to Jesus as the perfect exemplar of pistis in his earthly life (cf 2:13), as the supreme pioneer … and the perfect embodiment of faith …  He has realized faith to the full from start to finish. by his (Jesus’) achievement he secured the teleiósis (perfection JCR) for all who believe in and obey him. By his work he created a new dimension and channel for the fusion of obedience, confidence, hope and fidelity, because he pioneered this road. because Christ has given faith a perfect basis by his high-priestly work, his faith, and what it achieved both for himself and for others, becomes a greater incentive for faith on our part than the faith of OT saints.  His faith is thus qualitively and not just quantatively greater than theirs.” 

Konteks

Aanvanklik is ‘n mens dalk onwillig om `n verband tussen die lyding van die Hebreërs en die lyding van moderne Westerlinge te lê. Dikwels word daarop gewys dat ons nie eintlik om ons geloof vervolg word, soos wat dit met hulle die geval was nie. Daar word op gewys dat ons nie gevra word om fisieke lyding ter wille van ons geloofs-oortuiging te verduur nie. Ek dink so `n benadering is dalk nie heeltemal regverdig nie. Burger wys in sy boekie oor die saligspreuke op die nuwe ingesteldheid by mense wanneer hulle weet hoe afhanklik hulle van God is: “As `n mens se lewe werklik oopgegaan het vir God, begin jy na die wêreld kyk met nuwe oë. Agter `n oppervlakkige selfgenoeg-saamheid sien jy die stukkendheid, die leegheid, die nood van die wêreld wat ten hemel skrei. Omdat jy, anders as vroeër, jou nie so maklik kan losmaak van die gevoel van verydeling nie, word treur `n blywende deel van jou lewe.” En: “Afhanklikheid van God open nie alleen ons oë vir die gebrokenheid van die lewe nie, maar skep ook in ons `n diep begeerte dat dit anders sal wees. Daar word `n honger en dors na God se reg ... `n situasie waar Hy tot sy reg kom ... in ons gebore.”  

Smit skryf dat ons na meer verlang. “(Ons) leef met `n diepe verlange . . . dat die lewe tog méér moet bied. Iewers in ons harte hang die heimwee soos `n skaduwee oor alles wat ons lewe elke dag vul. . . dié hunkering is uitgelê as `n drif, `n soeke, `n verlange, na God self. Of dit nou beskryf is as die kennis van God, die vereniging met God, die omgang met God, die ervaring van God, die aanskoue van God of die terugkeer tot God – die Christelike tradisie het geglo dat hierdie diepgewortelde verlange na méér slegs vervul kan word deur God self . . . en ons harte kan nie rus vind nie totdat ons rus vind in God . . .” Maar nou leef ons in `n ontluisterde wêreld waarin God, sy kerk en sy mense verdring is. Ons het die “betowerende tuin van religieusiteit verruil vir die leegheid en kilheid van moderniteit” (Durand). Die winkelsentrums het die nuwe katedrale geword waarheen ons stroom om op maat van bladmusiek vir kasregisters geskryf, ons verlange na meer te verander in begeerte na meer. Die kopieskrywers het die predikers van die champions of industry en die captains of economy geword en word ryklik beloon vir elke suksesvolle advertensiekampanje – net maar om verlange na meer te probeer vervang met `n onblusbare begeerte na meer. En wanneer ons troos soek, wanneer dit te erg raak, is dit waarheen ons ons haas, ons heil gaan soek; when the going gets tough the tough go shopping.  

Ons soek eintlik na God in ’n gesekulariseerde wêreld gedryf deur `n liberale demokrasie gerugsteun deur globalisasie. En in hierdie gesofistikeerde wêreld word die lyding van die gelowige ook gesofistikeerd – daarvan getuig die mark vir kalmeermiddels en antidepressante. Kerklik kry ons ook swaar. Mead sê: dat in, wat hy die Apostolic Paradigm van die kerk noem, was die grens tussen die gemeente en die wêreld daarbuite ook die grens tussen gelowiges en ongelowiges. `n Tweede paradigma het na Konstantyn ontstaan, die Christendom-Paradigma, waarin die grense van die empire die grense tussen gelowiges en ongelowiges geword het. Nou leef ons in `n nuwe paradigma – een waarin ons eenvoudig nie meer weet waar die grense is nie. Ons kan nie meer aanneem dat almal binne die empire se grense gelowiges is nie; die kerk en gemeente bevind hulle in `n ambiguous maatskappy. My werkgewer, my firma, my sportklub en my bure is/is nie noodwendig (altyd) meer “Christelik” nie. Die sendingveld is ongedefinieer, ek weet net nie meer nie.  

As ek `n deurleefde gelowige is, maak dit seer en ly ek, gesofistikeerd. Ek word “one of the walking wounded, but the bleeding doesn’t show”, sing iemand. Om te sê dat gelowiges nie meer vir hulle geloof ly nie, is eenvoudig nie waar nie. Ons ly wel nie ten bloede nie, maar dit het Hebreërs ook nie (12:4). En as ons nie ly nie, behóórt ons te ly saam met die besoedelde skepping. In hierdie situasie loop ons die gevaar van geestelike verlamming, van moeg word, uitsak, oorgee, kapituleer. Ek dink die hermeneutiese brug tussen die eerste lesers en ons as lesers kan geslaan word.  

Koornhof bied ‘n bruikbare preek.  Ek hou veral van sy slotparagraaf met die titel “Hou aan en hou moed – dit is God se werk”. Daardeur ontkom hy die wesenlike gevaar van moralistiese prediking. Enkele aanhalings: “dít waarmee ons besig is, (is) in werklikheid God se werk . . . Moenie jou inspirasie put uit die resultate nie. Put dit bo alles uit die trou van God.” Dit sal wys wees om in besonder te beklemtoon dat Jesus die Beginner en Voleinder is – Peterson hierbo.  

In sy oordenking mediteer Smit (Die geloof dan is) oor die gebruik van die woord “aansteeklik”. Enersyds praat ons van `n aansteeklike voorbeeld. So praat die Hebreërskrywer ook oor geloof – ons kan dit by andere aansteek. Maar ons praat ook van ‘n aansteeklike siekte – jy kan nie verhelp om dit op te doen nie. So praat die skrywer ook oor geloof. In dié verband bespreek Smit Jesus as aitios, prodromos, arxégos en teleiótés (bewerker, voorganger, Leidsman en Voleinder). Jesus is meer as `n voorbeeld, Hy is ook die kragbron en die waarborg dat ons sal slaag.  

`n Paar aanhalings vir moontlike gebruik:  “Waar die vuurtjie van geloof brand, trek die rokie van twyfel”; “Jesus is nie net maar die pasaangeër wat na die eerste paar rondtes ophou nie, Hy voltooi die wedloop, voor ons en vir ons”; “Geloof gedy nie in ideale omstandighede nie. Geloof is nie ‘n doel wat bereik word nie, maar ‘n weg om te wandel. Geloof versit berge, so nie tonnel dit daardeur”; “Faith contains belief, but belief is not the whole of faith”; “Of ek glo is ek nie altyd seker oor nie, maar wat ek glo is waar”; “Aankondiging: Biddag vir Reën Woensdag 14:00. Onthou u sambreel”; “Faith does not demand miracles but often accomplishes them”; “Geloof is die skakel tussen ons onmag en sy almag”; “Dit is `n benouende gedagte dat daar naas die 12 Artikels van die algemene, ongetwyfelde Christelike geloof ook nog die 4 artikels van die nog-veel-meer-algemene, ongetwyfelde, onchristelike ongeloof bestaan:

Artikel 1: God is vreeslik ver weg en ons tref Hom nêrens aan nie.

Artikel 2: God bemoei Hom weinig met hierdie wêreld en laat ons rustig voortploeter. Daarom rus die onus op ons om dinge reg te laat loop.

Artikel 3: Sommige mense beweer dat gebed help, maar meesal help dit niks.  

Artikel 4: Omdat God Hom nie met ons besig hou nie, moet ons nie aandag aan Hom skenk nie (Bavinck – vry vertaal)

Preekvoorstel

Ek sou poog om die swaarkry van die Hebreërs en ons lyding te verbind deur insigte van Durand en ander gemeenskaps-kritici. Die dilemma waarin die kerk/gemeente/gelowige hulle bevind, kan kortliks aan die hand van Mead se insigte geïllustreer word. Dit lei tot lyding en die gevaar van afvalligheid. Maar, onthou, God het vir ons iets beters beoog – `n beter verbond, beloftes, offer, blywende besitting en `n beter lewe! Ons verkry dit nie sito-sito nie. Dit gaan inspanning vra. Hiervan is Jesus die bewerker, kragbron, voorganger, Leidsman en Voleinder.  

Tydens `n aanddiens, biduur of enige meer kontemplatiewe geleentheid sal ek (bewus van die gevare hieraan verbonde) tog die hoorders vertel van my eerste Comradesmarathon – `n onvergeetlike geleentheid vir enige deursneedrawwer. Ek sal vertel van hoe my middelmatige skool-atletiese vermoëns na `n periode van sowat twaalf jaar van te veel sigarette, lekker eet en te veel werk totaal afgestomp geraak het; van hoe ek die drawwers soggens vroeg bewonder het terwyl ek werk toe gery het (verwys Smit se gebruik van “aansteeklik”). Ek sal vertel van hoe vriende (`n drawwer) een aand kom kuier en vertel het van sy eerste Comrades. Hoe ek vroeg die volgende môre met `n baie droë mond en met groot huiwering tog `n drafstappie om die blok voltooi het. Ek sal vertel van die entoesiasme waarmee my vriend my aangespoor het. Van hoe hy daarna elke oggend om 05:00 aan my slaapkamervenster kom klop het om `n kilometer of twee saam met hom te draf terwyl hy vir sy soveelste Comrades voorberei het. Ek sal veral vertel van hoe hy my wenke gegee het; van hoe hy my aangespoor het en hoe hy my in my eerste halfmarathon bygestaan het. Ek sal veral vertel van hoe ons vriendskap oor die volgende jaar ontwikkel het, veral deur beserings heen (baie) en hoe ons lang stukke gesels het terwyl ons soggens oor die rypbedekte vlaktes van die Hoëveld gedraf het. Ek sal vertel van hoe ons gesinne (die kinders was nog klein) afgesit het na die “arena” (Durban na Pietermaritzburg) en hoe ek amper kop uitgetrek het nadat ek die roete per motor voltooi het – Polly Shorts ís regtig nie `n grappie nie. Ek sal vertel van hoe die wedloop verloop het; van die “gevare” op die pad. Baie dinge kan immers in nege en `n half uur oor `n afstand van een en negentig kilometer gebeur – veral as jy te voet is. Ek sal vertel van die onvoorspelde warm, uitdrogende bergwind van voor wat ons deur die KwaZulu-Natalse Middelland moes trotseer. Hoe ons beurte gemaak het om voor te draf sodat die ander een in die effense glystroom kon draf. (Ek moet erken my vriend het meer voor gedraf as ek.) Ek sal vertel van twee kere dat ek byna kop uitgetrek het – die versoekings van die koeltebome en die koue drankies – maar erger nog, die versoeking om na die soveelste kramp net dood eenvoudig op te hou. Ek sal vertel dat dit tóé was dat my vriend my aangespoor het met sy eindpuntbelewenisse – die vreugde van die eerste klaarmaak. Dat dit my gedra het. Ek sal vertel van hoe hy voorgedraf het teen die opdraandes. “Kyk net na waar my voet val” was sy opdrag “en dan sit jy jou voet daar”. So het ons die bulte trotseer, my oë op sy hakskene, my kragte ingespan net op die volgende tree, my gedagtes op die eindpunt. En dan, die onuitspreeklike elasie, blydskap, dankbaarheid – woorde ontbreek my – van die eindpunt (seker `n bietjie trots ook). Sonder my vriend, wat reeds voorheen die wedloop voltooi het, wat my begelei het, aangespoor het, wat voor my gedraf het, sou ek dit nie kon doen nie. Wat `n vriend!  

Nog meer: wat `n Vriend het ons in Jesus.  

